
“MENGEMBALIKAN HAK PALESTIN”
(23 November 2018 / 15 Rabi’ul Awwal 1440H)

SIDANG JUMAAT YANG DI RAHMATI ALLAH,

Marilah kita meningkatkan ketagwaan kepada Allah Je dengan
melaksanakan segala perintah dan meninggalkan segala larangan-Nya. Kita juga
memanjatkan kesyukuran kepada Allah J5 yang telah memanjangkan usia dan
memberi kesempatan untuk meneruskan perjuangan menegakkan kalimah-Nya
di muka bumi ini. Pada hari yang penuh keberkatan ini, khatib ingin
membicarakan berkenaan “Mengembalikan Hak Palestin” seiring dengan
usaha mengajak sidang Jumaat untuk menyatakan solidariti bersama-sama
seluruh warga dunia dalam memperhebat kempen tahunan #WorldWithoutWall

yang ditetapkan pada 9 November lalu.

SIDANG JUMAAT YANG DIMULIAKAN,
Tarikh 9 November diangkat sempena runtuhnya tembok Berlin yang
memisahkan German Barat dan German Timur pada tahun 1989. Maka pada

tarikh ini telah disepakati untuk menentang sebarang bentuk tembok halangan

atau tembok pemisah, yang dibina bagi menghalang mana-mana pihak dari
bergerak bebas dan mengekang kebebasan mereka. Namun, tembok pemisah
yang paling menonjol pada hari ini adalah tembok Apartheid iaitu tembok
pemisah yang dibina oleh Israel bagi menghalang pergerakan rakyat Palestin di

Tebing Barat dengan menyekat dan meletakkan mereka dalam kepungan.

Langkah Israel membina tembok Apartheid pada tahun 2002, setinggi 8
meter dan sepanjang 710 kilometer yang memisahkan penempatan-penempatan
rakyat Palestin yang bersempadan dengan Israel menghilangkan sebarang
keraguan bahawa Israel akan terus menduduki Baitul Maqdis. Meskipun
Mahkamah Keadilan Antarabangsa pada tahun 2004, memutuskan bahawa
tembok pemisah yang dibina oleh Israel sebagai melanggar hak-hak rakyat
Palestin dan dengan itu perlu dirobohkan. Israel sebagaimana yang dijangka
menolak keputusan tersebut sebagai tidak relevan dan cuba berdolak-dalih
dengan mendakwa tembok yang dibina sebenarnya adalah ‘pagar’ sementara

dan bukannya ‘tembok’.

Namun, hakikatnya tembok itu membawa implikasi pendudukan kekal
Israel ke atas 43% daripada wilayah Tebing Barat dan meletakkan baki 57%
yang didiami oleh penduduk Palestin dalam kawasan terkepung dan terpisah-
pisah. Untuk meyakinkan dunia tentang kononnya sikap ‘belas kasihan’, Israel
berpura-pura menyediakan 41 pintu-pintu pertanian untuk rakyat Palestin
mengerjakan ladang-ladang mereka. Hakikatnya tembok itu bukan sahaja
memisahkan di antara keluarga rakyat Palestin, malah menyebabkan mereka
kehilangan tanah pertanian dan telaga air sehingga mereka tidak boleh lagi
bercucuk tanam. Tembok itu sebenarnya telah memberi laluan kepada Israel
untuk mengambil alih lebih banyak kawasan penduduk Palestin yang

dikepungnya secara haram dan menceroboh negara berdaulat Palestine.



SIDANG JUMAAT YANG BERBAHAGIA,

Israel juga telah mengenakan kepungan dan sekatan ekonomi menyeluruh
ke atas Gaza dengan menutup semua laluan udara, laut dan jalan darat sejak
tahun 2007. Kepungan ini telah menjerumuskan Gaza ke dalam krisis makanan,
ubat-ubatan dan lain-lain bahan keperluan asas yang amat parah, bahkan Israel
melakukan serangan paling ganas ke atas Gaza pada penghujung tahun 2008 dan
awal tahun 2009, 2012 dan 2014. Sejak itu, Israel tidak pernah menghentikan
serangan-serangannya ke atas penduduk Gaza. Ternyata tindakan mengepung
Gaza adalah menyalahi Resolusi Majlis Keselamatan PBB 1860 di mana saluran
barangan keperluan dan agihannya di seluruh Gaza mestilah berlaku tanpa
sebarang sekatan, dan ini termasuk makanan, bahan api dan keperluan

perubatan.

Inilah sebahagian daripada pelanggaran undang-undang dan peraturan
antarabangsa yang dilakukan dengan sewenang-wenangnya oleh Israel. Jelaslah
bahawa lIsrael lah yang sebenarnya menjadi punca kepada konflik di Palestin
dan dunia harus sedar bahawa rakyat Palestin hanya mempertahankan hak
mereka yang diakui oleh badan dunia PBB. Sifat kejam dan keji Bani Israel ini

dinyatakan oleh Allah %< melalui firman-Nya dalam surah al-Maidah ayat 78:

Maksudnya: “Orang kafir Yahudi dari Bani Israel telah dilaknat (di dalam
Zabur dan Injil) melalui lidah Nabi Daud dan Nabi Isa ibni Maryam. Yang
demikian itu disebabkan mereka menderhaka dan menceroboh.”

Oleh itu, menjadi tanggungjawab masyarakat antarabangsa untuk
membela rakyat Palestin di dalam perjuangan mereka yang sah dari sudut
undang-undang dan peraturan antarabangsa. Masyarakat antarabangsa juga
bertindak dengan menyemarakkan program boikot dan memulau Israel. Boikot

ini termasuk juga memencilkan Israel dari sudut pendididkan, kebudayaan,

sukan dan industri hiburan. Usaha ini perlu dilakukan secara bersama-sama oleh
semua pihak seperti agensi, pertubuhan dan institusi serta orang perseorangan
untuk terus menekan Israel supaya menghentikan pelanggaran hak rakyat

Palestin.

SIDANG JUMAAT YANG DIRAHMATI ALLAH,

Masjid al-Agsa dan bumi suci al-Quds adalah jantung hati umat Islam,
bahkan pusat penyatuan kemanusiaan sejagat. Itulah giblat pertama umat Islam
dan di situlah pusat keberkatan dan tempat berlakunya peristiwa Israk dan
Mikraj. Firman Allah J&% dalam surah al-Israa’ ayat 1:

Maksudnya: “Maha suci AIIah yang memperjalankan hambaNya pada suatu
malam dari masjidil Haram ke Masjid Al-Agsa yang telah Kami berkati
sekelilingnya agar Kami perlihatkan kepadanya sebahagian daripada tanda-
tanda (kebesaran) Kami. Sesungguhnya Dia adalah Maha Mendengar lagi
Maha Melihat.”

Rasulullah *#5 turut menjelaskan tentang kelebihan Masjid Al-Agsa
dengan memberi galakan kepada umat Islam agar berazam dan berusaha untuk
berkunjung ke masjid-masjid utama umat Islam. Sabda Baginda * melalui

hadis riwayat Imam al-Bukhari dan Muslim:

Mafhumnya: “Tidak digalakkan (berazam) untuk musafir melainkan untuk
berkunjung ke tiga masjid, iaitu Masjid al-Haram, Masjid al-Rasul ¥ (Masjid
Nabawi) dan Masjid al-Agsa”

SIDANG JUMAAT YANG DIRAHMATI ALLAH,
Islam sebagai agama rahmah amat mementingkan ikatan persaudaraan

dan kasih sayang. Walaupun tiada pertalian darah, hubungan persaudaraan itu

amat kuat apabila diikat dengan ikatan agama (Islam). Islam melarang keras
sebarang bentuk kezaliman dan membiarkan muslim yang lain dizalimi. Sabda
Rasulullah % seperti diriwayatkan oleh Imam Bukhari dan Muslim:

Mafhumnya: Daripada ‘Abdullah bin ‘Umar <* berkata bahawa Rasulullah %%
bersabda: “Seorang Muslim adalah saudara terhadap Muslim (yang lain), dia
tidak boleh menganiaya dan tidak akan dianiaya oleh orang lain. Sesiapa yang
melaksanakan hajat (membantu) saudaranya, maka Allah akan melaksanakan
(membantu) hajatnya. Sesiapa yang melapangkan kesusahan seseorang Muslim,
maka Allah akan melapangkan kesukarannya pada hari kiamat. Sesiapa yang

menutup aib seseorang Muslim, maka Allah akan menutup aibnya pada hari
kiamat.”

Justeru, Mimbar menyeru kepada semua umat Islam di negara ini,
marilah kita bersama-sama bertindak untuk turut berperanan dalam isu Palestin.
Marilah kita membela dan membantu saudara-saudara kita di sana dengan segala
kemampuan yang ada. Saluran untuk membantu telah disediakan oleh pelbagai
pihak vyang bertungkus Ilumus untuk membela rakyat Palestian dan

membebaskan al-Agsa.

SIDANG JUMAAT YANG DIMULIAKAN,
Mengakhiri khutbah pada hari ini, mimbar mengajak sidang Jumaat

sekelian untuk menghayati intipati khutbah iaitu:

Pertama: Menuntut umat Islam agar turut membela dan membantu rakyat
Palestin mengikut kemampuan masing-masing;

Kedua: Menginsafi akan kesan perpecahan dan keperluan segera dalam
menyatupadukan ummabh; dan

Ketiga: Memastikan penjenayah perang Gaza dibawa kemuka pengadilan

agar dihukum sewajarnya

Maksudnya : “Allah menjanjikan orang yang beriman dan beramal salih
dalam kalangan kamu, bahawa la akan menjadikan mereka khalifah yang
memegang kuasa di bumi, sebagaimana la menjadikan orang yang sebelum
mereka; dan la akan menguatkan agama mereka (Islam) yang telah diredhai-
Nya untuk mereka; dan la juga akan menggantikan bagi mereka keamanan
setelah mereka mengalami ketakutan dari ancaman musuh”

(Surah al-Nur : ayat 55)

KHUTBAH KEDUA

“Sesungguhnya Allah dan Malaikat-Nya bersalawat kepada Nabi; wahai orang
yang beriman, bersalawatlah kamu kepadanya serta mohonkanlah
kesejahteraan dengan sepenuh penghormatan. ”

Ya Allah, Ya Tuhan Kami, Kami memohon agar dengan rahmat dan

perlindungan-Mu, Negara kami ini dan seluruh rakyatnya dikekalkan dalam

keamanan dan kesejahteraan,

Tanamkanlah rasa kasih sayang diantara kami,kekalkanllah perpaduan dalam
kalangan kami, semoga dengannya kami sentiasa hidup aman damai, makmur

dan selamat sepanjang zaman.

